
ВОВЕД 

Во 2024 година беше донесен Законот за конфискација на имот во граѓанска постапка, со цел да се оневозможи располагање со имот и имотна корист за кои не може да се докаже дека се стекнати од законски извори, односно законско решение кое ќе придонесе за спречување, користење и вложување незаконито стекнат имот како и средства, односно предмети, што биле наменети или употребени за вршење казниви дела, за  спречување натамошно вршење казниви дела, неисплатливост на противправните дејства, ефективна превенција и борба против криминалот и корупцијата и остварување на обврските на Република Северна Македонија преземени со  меѓународни договори ратификувани согласно со Уставот на Република Северна Македонија и други меѓународни документи, а кои содржат одредби за стандарди и соработка во откривање, одземање и конфискација на имот и имотна корист.
Законот влезе во сила осмиот ден од денот на објавувањето во „Службен весник на Република Северна Македонија бр.53/2024 од 04.03.2024 година, со одложна примена од шест  месеци од денот на влегувањето во сила на законот, со цел да се извршат потребните подготовки и донесување на подзаконски акти за да се овозможи примена на законското решение.
Од причина што овој институт за првпат се воведе во нашиот правен систем, примената на законското решение отвори повеќе правни прашања, од академска природа, но и стручни практични прашања кои се наметнуваат со новите директиви во однос на конфискацијата, како и новата директива за антикорупција. Исто така, од клучно значење во законот е следењето и примената на праксата на ЕСЧП и примената на УНКАК конвенцијата, па затоа обуките за примена на законот согласно меѓународните стандарди се клучни за да се овозможи вистинската цел на законското решение.
Врз основа на неколку случаи од пракса, засегнатите институции изразија потреба за подобро прецизирање и дополнување на законските одредби.
Со цел Министерството за правда да одговори на новите предизвици во примената на законското решение, а преку споредбена и компаративна анализа на земјите од регионот, земјите од ЕУ и пошироко, Министерот за правда формираше работна група која ги разгледуваше проблемите во пракса и укажувањата од претставниците на институциите.
Работната група беше формирана во состав од судии од Врховниот суд на Република Северна Македонија, Основен граѓански суд Скопје, јавни обвинители, државни правобранители, академската фела, претставници на Управа за финансиска полиција, претставнци на Агенцијата за управување со одземен имот, претставници од Министерството за правда и претставници на граѓански организации.
Од причина што беа направени терминолошки усогласувања, дополнителни мрегулирања, доуредување и подетални објаснувања на претходното законско решение, во повеќе од 1/3 од законските одредби, Министерството за правда пристапи кон подготвка на ново законско решение кое ќе биде применливо во пракса.
Во таа насока, беа земени предвид мислењата од експертите на Советот на Европа, експертите од САД , новата директива за корупција и антикорупциска анализа.







ПРЕДЛОГ - ЗАКОН ЗА КОНФИСКАЦИЈА НА ИМОТ ВО ГРАЃАНСКА ПОСТАПКА

Глава I

ОПШТИ ОДРЕДБИ

Предмет на уредување

Член 1
Со овој закон се уредуваат целите, начелата, условите, надлежните органи за постапување и конфискацијата на имот во граѓанска постапка (во натамошниот текст-граѓанска постапка за конфискација на имот) за кој постои основано сомневање дека не е стекнат од законски извори, мерките за обезбедување, опфатот на меѓународната соработка за остварување на целите од овој закон, како и други прашања поврзани со оваа постапка.


Цели на законот

Член 2
(1) Со овој закон се заштитува јавниот интерес и се оневозможува користење и располагање со имот од страна на лица за кој во граѓанска постапка ќе се утврди дека не го стекнале од законски извори.
(2) Со конфискуваниот имот управува и ќе располага надлежна институција согласно закон.
(3) Целта на овој закон е во граѓанска постапка за конфискација на имот да се одземе имотот за кој ќе се утврди дека не е стекнат од законски извори.
(4) Остварувањето на целта на овој закон придонесува за:
- спречување користење и вложување имот и имотна корист,  кои не се стекнати од законски извори, 
· ефективна превенција и борба против криминалот и корупцијата и
· остварување на обврските на Република Северна Македонија преземени со меѓународни договори ратификувани согласно со Уставот на Република  Северна Македонија и други меѓународни документи, а кои содржат одредби за стандарди и соработка во откривање, одземање и конфискација на имот и имотна корист.

Основни начела

Член 3
(1) Граѓанската постапка за конфискација на имот се заснова врз начелата на:
· законитост,
- легитимитет,
- пропорционалност,
- доверливост,
- итност
- транспарентност и
- непристрасност.






Примена на овој и друг закон при конфискација на имот во граѓанска постапка


Член 4

(1) Граѓанската постапка за конфискација на имот е посебна постапка уредена со овој закон.
(2) Ако со одредбите од овој закон поинаку не е определено, судот и надлежните органи соодветно ги применуваат одредбите од Законот за парничната постапка и други закони.
(3) Имот кој бил стекнат со законски извори на совесни лица не може да биде предмет на граѓанска постапка за конфискација на имот уредена со овој закон.
(4) Имотот кој не е стекнат од законски извори не може да биде предмет на наследување. Доколку се наследи таков имот наследникот ја презема улогата на засегнатото лице.
(5) Лица кои претрпеле штета со конфискуваниот имот, своите права ги остваруваат во постапка согласно со закон.
(6) Доколку имотот кој е предмет на поведена постапка уредена со овој закон е  предмет на стечајна постапка, постапка за ликвидација, извршување или посебна постапка за утврдување данок или е засновано заложно право пред поднесување на иницијативата од член 7 од овој закон, граѓанската постапка за конфискација на имот се прекинува.
(7) Ако за имотот опфатен со постапките од ставот 5 на овој член, се утврди дека не е стекнат од законски извори во граѓанска постапка за конфискација на имот, може да се бара исплата на парична вредност во висина на тој имот.
(8) Сите правни дела, засновани права од ставот 5 на овој член, како и секое располагање во врска со имотот кој е предмет на граѓанска постапка за конфискација на имот по поднесување на иницијативата од членот 7 од овој закон, се сметаат за ништовни.



Значење на изразите

Член 5
Одделни изрази употребени во овој закон го имаат следново значење:
(1) „Имот“ во смисла на овој закон се пари или други средства за плаќање, хартии од вредност, депозити, концесии, друг имот во материјален или нематеријален облик, вклучително и виртуелни средства, согласно со закон, подвижен или недвижен имот и стварните права кои се поврзани со него, побарувања, како и друг тип на документи и инструменти кои се доказ за имотни права и правни интереси.
      (2)„Имот чие стекнување не може да се докаже дека е од законски извори” е имот за кој во постапка уредена со овој закон не може да се докаже дека е стекнат од законски приходи и на законски начин (законски извори).
      (3)„Основаносомневање дека имотот не е стекнат од законски приходи“ е сомневање кога надлежниот орган, согласно со овој закон, утврдил дека постои разлика меѓу вредноста на имотот и вкупниот остварен законит приход.
      (4) „Вредност на имотот“ е нето-вредност на имотот која се утврдува согласно со методологија пропишана од надлежниот орган од членот 9 став (2)  со која се пресметуваат средствата потрошени за стекнување на имотот, платените даноци и придонеси, трошоците за живот, дали имотот е пренесен или стекнат без надоместок и дали надоместокот одговара на неговата вредност.
     (5)„Засегнато лице“ е лице  кое  посредно или непосредно преку дејствија се стекнало со имот од незаконски извори против кое се води граѓанската постапка за конфискација на имот, а како тужен во постапката има право и обврска да докаже дека имотот го стекнал од законски извори.




     (6)„Совесни лица“ се лица кои со реален паричен надоместок во висина на вредноста на имотот стекнале или користеле имот од законски извори и на законит начин и не знаеле или не можеле да знаат дека имотот претходно не бил стекнат од законски извори.
     (7)„Трети лица“ во смисла на овој закон се физички или правни лица на кои бестоварно им е пренесен имотот кој не е стекнат од законски извори.


Опфат на имот кој може да биде предмет на постапката

Член 6

(1) Предметот на постапката уредена со овој закон опфаќа имот во или надвор од Република Северна Македонија кој е во сопственост на физички лица државјани на Република Северна Македонија, на странски државјани со престојувалиште во Република Северна Македонија, на лица без државјанство со престојувалиште во Република Северна Македонија или на правни лица регистрирани во или надвор од Република Северна Македонија.
(2) Доколку сопственоста на имотот не е запишана во соодветни катастарски книги или други регистри за водење евиденција на некој имот, предметот на постапката уредена со овој закон опфаќа имот во или надвор од Република Северна Македонија кој го владеат или го користат физички лица државјани на Република Северна Македонија, странски државјани со престојувалиште во Република Северна Македонија, лица без државјанство на територијата на Република Северна Македонија или правни лица регистрирани во или надвор од Република Северна Македонија.
(3 )Согласно со закон, меѓународни договори ратификувани во согласност со Уставот на Република Северна Македонија и други меѓународни документи, предметот на постапката уредена со овој закон опфаќа и имот во Република Северна Македонија кој е во сопственост на или го владеат, односно користат нерезиденти во Република Северна Македонија, лица без државјанство или правни лица регистрирани во странство.
(4) Со овој закон се овозможува признавање и извршување странски одлуки за граѓанска постапка за конфискација на имот, како и меѓународна соработка со надлежни органи, со цел оневозможување располагање со имот кој не е стекнат од законски извори.
(5) Овој закон опфаќа и имот стекнат со извршени казниви дела во странство на лицата од ставовите (1), (2), (3) и (4).



ГЛАВА II

ПОСТАПКА ЗА ПРИБИРАЊЕ ПОДАТОЦИ ЗА ИЗВОРИТЕ ЗА СТЕКНУВАЊЕ ИМОТ

Постапување на јавниот обвинител

Член 7
 Кога јавниот обвинител има основи на сомневање за кривично дело од членот 8 од овој закон, но  нема доволно докази за кривично гонење, не може да преземе процесни дејствија во насока на кривично гонење поради фактички или правни пречки, кога постапката завршила со пресуда со која се одбива обвинението или кривичното гонење не довело до осудителна пресуда, а оцени дека постои основано сомневање дека постои имот кој не бил стекнат од законски извори, со соодветен акт, е должен во рок од осум дена од денот на донесување на актот да достави oбразложена иницијатива со опис на дејствијата за кои постојат основи за сомневање дека е сторено кривично дело од членот 8  до Управата за финансиска полиција, заедно со целокупната обезбедена документација за испитување и прибирање податоци за изворите и начините на кои е стекнат имотот.



Член 8
Прибирање и анализа на податоци за изворите за стекнување на имот кој може да биде предмет на граѓанска постапка за конфискација на имот согласно со овој закон се врши во врска со дејствија поврзани со: 
-	Кривично дело извршено во состав на злосторничко здружување,
-	Кривично дело за кое може да се изрече казна затвор од четири години или потешка казна или
-   Кривично дело со кое може да се стекне поголема имотна корист.


Услов за поведување постапка

Член 9
   (1) Услови за поведување на постапката за утврдување имот чие стекнување не може да се докаже дека е од законски извори согласно со овој закон се:
а) да постои основано сомневање дека одреден имот не е стекнат од законски извори и
б) да постои несразмерност меѓу нето-вредноста на имотот и расположливите законски и пријавени приходи за стекнување на имотот, чија вредност надминува  100.000 евра во денарска противвредност според средниот курс на Народната банка на Република Северна Македонија во временски период од 5 години пред дејствијата за кои постојат основи за сомневање дека е сторено кривично дело од членот 8 до поднесувањето на иницијативата од член 7 од овој закон
       (2) Во иницијативата од член 7 на овој закон, јавниот обвинител е должен да наведе основи на сомневање за незаконско дејствие од кое постои веројатност дека потекнува имотот кој е предмет на граѓанска постапка за конфискација на имот. 
      (3) За определување на нето-вредноста на имотот, министерот за финансии донесува Методологија за нето-вредност на имот, со која се пресметува износот на средствата потрошени за стекнување на имотот, платените даноци и придонеси, трошоците за живот, надоместокот за пренесување, односно стекнување на имотот и надоместокот кој одговара на вредноста на имотот.
      (4) При утврдување на несразмерност, ќе се земе предвид вредноста на целиот имот што го поседува, користи и располага засегнатото лице.


Постапување на Управата

Член 10
(1) Надлежен орган за прибирање податоци за имот чие стекнување не може да се докаже дека е од законски извори од членот 8 од овој закон е Управата за финансиска полиција (во натамошниот текст: Управата).
(2) Управата ја спроведува постапката за проверка и финансиска пресметка во рок не подолг од 12 месеци од денот на приемот на иницијативата, со можност Директорот на Управата да го продолжи рокот за  уште шест месеци, врз основа на писмено образложен предлог за продолжување од страна на службено лице кое постапува по предметот.
(3) Доколку во рокот од став 2 на овој член, Управата не ја спроведе постапката, истата ќе се запре.
(4) Управата е должна по приемот на иницијативата од членот 7 од овој закон, да    
      спроведе проверка на исполнетоста на услови од членот 9  од овој закон.
(5) Државните органи, деловните банки и други институции се должни во секое време да и ги обезбедат на Управата бараните податоци и информации.







Член 11

(1) По поднесување на иницијативата на јавниот обвинител од членот 7 од овој закон, Управата во рамките на своите овластувања утврдени со закон врши прибирање и анализи на податоци за изворите за стекнување на имот кој може да биде предмет на граѓанската постапка за конфискација на имот, односно ги презема следниве дејствија:
а) идентификување, откривање и лоцирање имот кој е предмет на постапката уредена со овој закон;
б) идентификување на сопственикот на имотот кој е предмет на постапката утврдена со овој закон и идентификување засегнати лица и совесни лица и
в) собирање, обработка и анализа на податоци за утврдување на вредноста на имотот кој е предмет на постапката, основата и изворот на приходите за негово стекнување, приходите со кои располагало засегнатото лице во времето на стекнување на имотот и други факти за утврдување исполнетост на условот од членот 9 од овој закон.
(2) Доколку Управата во текот на постапувањето оцени дека е потребно да се изврши финансиска пресметка согласно методологијата и за лица кои не се опфатени во иницијативата на јавното обвинителство има обврска да го извести јавното обвинителство.
(3) Управата, најдоцна во рок од три дена од денот на утврдувањето дека е исполнети условите од членот 9 од овој закон, за тоа го известува Јавното обвинителство и му доставува детален извештај за констатирана состојба, заедно со сите материјални докази со кои располага, односно ги прибавила со дејствијата од ставот (1) на овој член.
(4) Доколку од добиениот извештај од ставот (2) на овој член произлегува дека е исполнет условот од членот 9 од овој закон, јавниот обвинител во рок од осум работни дена од приемот на извештајот е должен до Државниот правобранител на Република Северна Македонија да поднесе иницијатива за поднесување тужба, согласно со овој закон.
(5) Во текот на постапувањето Управата до Државниот правобранител поднесува иницијатива за поднесување предлог за определување мерка за обезбедување имот до надлежниот суд, доколку оцени дека може да се осуети имотот кој е предмет на постапката.
(6) За прашањата за надлежноста на Управата кои со овој закон не се пропишани, се применуваат одредбите од Законот за финансиската полиција.


Овластен тужител за постапување по предметите                                                                                                      во граѓанска постапка за конфискација на имот

Член 12
(1) Државниот правобранител со овој закон е овластен државен орган кој презема мерки и правни средства пред надлежни државни органи и поведува граѓанска постапка за конфискација на имот пред надлежен суд.
(2)  Државниот правобранител,во рок од 30 дена од денот на приемот на извештајот, заедно со материјалните докази од членот 11 став (4) од овој закон, ја подготвува тужбата за граѓанска постапка за конфискација на имот чие стекнување не може да се докаже дека е од законски извори (во натамошниот текст: тужба), ако оцени дека податоците и доставените докази се доволни за да се докаже пред надлежниот суд во постапката уредена со овој закон дека имотот не бил стекнат од законски извори.
(3) Кога предмет на тужбено барање е дел од имот чие стекнување не може да се докаже дека е од законски извори што не може да се издвои без значително намалување на вредноста или ако неговото издвојување ја доведува во прашање функционалноста на имотот, државниот правобранител бара исплата на парична вредност во висина на вредноста на делот од имотот за кој нема доказ дека е стекнат од законски извори.
(4) Ако тоа го бараат околностите на случајот и кога постои основано сомневање, за да се спречи осуетување на побарувањето, државниот правобранител поднесува предлог за определување мерка за обезбедување до надлежниот суд.


(5) Kога државниот правобранител ќе оцени дека се потребни дополнителни податоци и докази за негово постапување, за тоа ја известува Управата. Управата е должна веднаш, а најдоцна во рок од 15 дена од приемот на барањето, на државниот правобранител да му ги достави потребните податоци и докази.
(6) Државниот правобранител кога ќе оцени дека нема основа и не е исполнет условот од членот 9 од овој закон за поднесување тужба или предлог за определување мерка ги известува Јавното обвинителство и Управата.



ГЛАВА III

ГРАЃАНСКА ПОСТАПКА ЗА КОНФИСКАЦИЈА НА ИМОТ

Член 13
(1) Граѓанската постапка за конфискација на имот чие стекнување не може да се докаже дека е од законски извори е итна.
(2) Граѓанската постапка за конфискација на имот чие стекнување не може да се докаже дека е од законски извори се поведува со тужба пред стварно и месно надлежен суд.
(3) Со тужбата се бара да се конфискува имотот на тужениот за кој ќе се утврди дека не е стекнат од законски извори во корист на Република Северна Македонија, односно Буџетот на Република Северна Македонија 
(4) Овластен тужител согласно со овој закон е Република Северна Македонија, преку државниот правобранител и државните правобранители надлежни да ги штитат имотните права и интереси на Република Северна Македонија согласно со закон.
(5) Доколку конфискувањето на имотот од ставот (3) на овој член не е можно или би било проследено со потешкотии што го одолговлекуваат преносот или предизвикување загуба или несразмерни трошоци, со тужбата се бара тужениот да се задолжи да плати паричен износ соодветен на пазарната вредност на имотот.
(6) [bookmark: _Hlk217293356]Доколку имотот од став 3 од овој член е пренесен или со истиот се располагало без реален паричен надомест кон трети лица пред поднесување на тужбата, со тужбата како тужени ќе бидат опфатени и тие лица. 


Член 14

     (1) На тужениот во граѓанска постапка за конфискација на имот чие стекнување не може да се докаже дека е стекнат од законски извори му се гарантира остварувањето на правата на странка согласно со Законот за парничната постапка.
    (2) Товарот на докажување дека имотот е стекнат од законски извори е на страна на тужениот во постапката, освен кога во својство на тужен се јавува трето лице.
     (3) Изјавите на тужениот и доказите изведени во тек на оваа постапка не може да се користат за да се поведе кривична постапка против него.
     (4) Судот по потреба може да определи вештачење.
     (5) Граѓанската постапка за конфискација на имот чие стекнување не може да се докаже дека е од законски извори пред првостепениот суд треба да заврши најдоцна во рок од 12 месеци од денот на поднесување на тужбата.
    (6) Преносот на сопственоста на имотот одземен со правосилна пресуда во согласност со  овој закон не подлежи на данок на промет на недвижности.








Редовни правни лекови

Член 15
(1) Против пресудата на првостепениот суд странките имаат право на жалба.
(2) Постапката по жалба пред второстепениот суд треба да заврши во рок од шест  месеци од денот на приемот на жалбата со списите на предметот во второстепениот суд.


Вонредни правни лекови

Член 16
(1) Вонредните правни лекови се дозволени согласно со одредбите од Законот за парничната постапка.

(2) Постапката пред Врховниот суд треба да заврши во рок од шест  месеци од денот на приемот на ревизијата во Врховниот суд на Република Северна Македонија.


Мерки за обезбедување имот

Член 17

    (1) Предлогот за мерка за обезбедување на имот државниот правобранител го поднесува до надлежниот суд  пред поднесување на тужбата, со тужбата и во текот на целата постапка
    (2) За обезбедување имот може да се бара да се дозволи секоја мерка со која ќе се постигне целта на обезбедувањето, особено:забрана за отуѓување, оптоварување,располагање со имотот, продавање хартии од вредност и удели, исплата на побарувања и да не се дозволи исплата на паричен износ од сметки во деловни банки,  ако е веројатно дека без изрекување на мерката ќе се осуети имотот што е предмет на граѓанска постапка за конфискација на имот.
    (3) Судот може, со оглед на околностите на случајот и ако е потребно, по предлог на тужителот да определи повеќе мерки за обезбедување. 
   (4) По предлогот за мерка за обезбедување имот, судот може да одлучи и вон рочиште.
   (5) Судот ќе дозволи мерка за обезбедување ако оцени дека ќе се осуети имотот, предмет на постапката.



ГЛАВА IV

КОРИСТЕЊЕ И УПРАВУВАЊЕ СО КОНФИСКУВАНИОТ ИМОТ

Член 18
(1) Тужениот или лицето против кое е изречена мерка за обезбедување имот има право да го користи имотот за кој е изречена мерката до правосилност на одлуката по тужбата.
(2) Туженио користи имотот во граници на овозможување на неговите неопходни животни потреби.односно за потребите на вршење на основната дејност.
(3) Трошоците за користењето и одржувањето на имотот и на товарите што се однесуваат на целиот имот, ги сноси тужениот.
(4) Своето право на користење на имотот тужениот го остварува со внимание на добар домаќин.
(5) Тужениот не одговара за намалување на вредноста на имотот која доаѓа поради нејзината редовна употреба, но одговара за предизвикана штета и уништување на имотот.



Управување со конфискуваниот имот во сопственост на Република Северна Македонија

Член 19
(1) Управувањето со конфискуваниот имот одземен со правосилна судска пресуда во постапка уредена согласно со овој закон се врши согласно со Законот за управување со конфискуван имот, имотна корист и одземени предмети во кривична и прекршочна постапка
(2) Конфискуваниот имот во постапката уредена со овој закон може да се даде на користење на  јавни установи и здруженија кои  вршат работи кои се  однесуваат на остварување на социјални цели, врз основа на одлука на Владата на Република Северна Македонија согласно со закон.



Глава V

МЕЃУНАРОДНА СОРАБОТКА

Член 20
(1) Меѓународната соработка за остварување на целите на овој закон опфаќа соработка во откривање и утврдување имот чие стекнување не може да се докаже дека е од законски извори, определување и извршување на мерка за обезбедување на имот и поврат на имот кој е предмет на постапка согласно со овој закон, како и признавање и извршување на странски судски одлуки и одлуки на други странски органи.
(2) Соработката од ставот (1) на овој член се остварува преку централните органи врз основа на закон, меѓународни договори ратификувани согласно со Уставот на Република Северна Македонија и други меѓународни документи, под услов:
· да не е во спротивност на основните начела на внатрешниот правен поредок и
· да не претпоставува преземање мерки кои се во спротивност со Уставот на Република Северна Македонија или со кои би се наштетило на суверенитетот, сигурноста, безбедноста, јавниот ред и други интереси на Република Северна Македонија.
(3) Врз основа на меѓународни договори ратификувани согласно со Уставот на Република Северна  Македонија и со  други меѓународни  документи, странска држава преку државен орган кој согласно со националното законодавство ги застапува нејзините имотни права и интереси, односно лице овластено од тој орган, може да биде странка во и да поведе постапка уредена со овој закон.

Член 21

(1) Централен орган надлежен за соработката од членот 20 од овој закон е Јавното обвинителство на Република Северна Македонија преку Канцеларијата за поврат на имот (АРО).
(2) Надлежноста во граѓанска постапка за конфискација на имот со меѓународен елемент се уредува согласно Законот за парничната постапка, Законот за меѓународно приватно право и меѓународни договори ратификувани согласно со Уставот на Република Северна  Македонија.


Известување за примена на законот

Член 22
(1) За примената на овој закон, во рамки на своите надлежности, Управата, државното правобранителство, јавните обвинителства, судовите и органите од членот 10 став (2) од
овој закон, известуваат во рамки на годишните извештаи за својата работа кои ги подготвуваат во согласност со закон.




(2)Годишните извештаи од ставот (1) на овој член ги содржат следниве податоци:
a) Податоци за примени известувања за постоење имот чие стекнување не може да се докаже дека е од законски извори:
· вкупен број на примени известувања,
· број на примени известувања по категории на подносители - физичко лице, Јавно обвинителство, Државна комисија за спречување на корупција, даночен орган, друга институција, односно орган од јавниот сектор, финансиска институција, друго правно лице во приватен сектор,
· податоци за имотот: подвижен или недвижен имот и вредност како што е наведено во известувањето,
· податоци за засегнатите лица: број на физички или правни лица и
· податоци за постапување по примените известувања: преземени дејствија, поврзаност со 
други предмети, институција, односно орган до кој се доставени на надлежно постапување;
б) Податоци за доставени извештаи до Државното правобранителство:
· број на доставени извештаи и
· податоци за имотот кој е предмет на извештаите: проценета вредност и податоци за засегнатите лица (физичко или правно лице и државјанство);
в) Податоци за поднесени тужби согласно со овој закон: број на тужби, надлежен суд, број и категорија на засегнати лица (физичко или правно лице и државјанство, место на живеалиште, престојувалиште, односно седиште), број и категорија на совесни лица (физичко или правно лице и државјанство, место на живеалиште, престојувалиште, односно седиште), податоци за имотот (подвижен имот, недвижен имот, опис и проценета вредност);
г) Податоци за поднесени предлози за определување мерка за обезбедување имот и податоци за определени мерки за обезбедување на имотот (број, надлежен суд и податоци за имотот - подвижен имот, недвижен имот и вредност);
д) Податоци за судските постапки: преглед на примени тужби (надлежен суд, број и датум), со  податоци за  тужбените барања (опис  и  вредност на имотот),  податоци за засегнатите лица (физичко или правно лице и државјанство, место на живеалиште, престојувалиште, односно седиште), податоци за совесните лица (физичко или правно лице, државјанство, место на живеалиште, престојувалиште, односно седиште), податоци за определени мерки за обезбедување на имотот (број, надлежен суд и податоци за имотот
· подвижен имот, недвижен имот и проценета вредност), поднесени редовни и вонредни правни лекови, податоци за одлуката по однос на тужбеното барање (анонимизирано резиме), датум на правосилност, времетраење на постапката;
ѓ) Податоци за имотот одземен со правосилна судска пресуда: преглед со податоци за пресудите (број, датум, надлежен суд), тужбените барања (опис и вредност на имотот), податоци за засегнатите лица (физичко или правно лице и државјанство, место на живеалиште, престојувалиште, односно седиште), податоци за запишување на имотот во сопственост на Република Македонија (опис и вредност на имотот, регистар, односно евиденција, број и датум на запишување);
е) Податоци за меѓународна соработка:
· преглед на примени и поднесени барања за соработка во откривање и утврдување имот чие стекнување не може да се докаже дека е од законски извори, со податоци за земјата до кои се доставени барањата, правна основа, податоци за вредност на имотот и број на засегнати лица,
· податоци за извршени странски судски одлуки и одлуки на други странски органи (анонимизирано резиме),
· податоци за спроведени мерки за обезбедување имот по барање на странски орган (број на мерки, правна основа и вредност на имотот) и
· податоци за спроведени мерки за конфискација на имот: број на мерки, правна основа,   податоци за засегнатите лица (физичко или правно лице и државјанство, место на живеалиште, престојувалиште, односно седиште), опис и вредност на имотот, податоци за поврат на имот - запишување на имотот (опис и вредност на имотот, регистар, односно евиденција, орган надлежен за водење на регистарот, односно евиденцијата и неговото седиште, број и датум на запишување), податоци за утврдени и наплатени трошоци на постапката.
(3) Годишен извештај кој содржи преглед на објавените податоците од ставот (1) на овој член подготвува и на својата веб-страница објавува Државното правобранителство на Република Северна Македонија.


Глава  VI

ПРЕОДНИ И ЗАВРШНИ ОДРЕДБИ

Член 23
Подзаконските акти предвиден со овој закон ќе се донесат во рок од три месеци од денот на влегувањето во сила на овој закон.

Член 24
(1) Овој закон влегува во сила осмиот ден од денот на објавувањето во „Службен весник на Република Северна Македонија“.
(2) Започнатите постапки ќе се довршат согласно Законот за конфискација на имот во граѓанска постапка Службен весник на Република Северна Македонија бр.53/2024 








































OБРАЗЛОЖЕНИЕ НА ПРЕДЛОГОТ НА ЗАКОНОТ ЗА КОНФИСКАЦИЈА НА ИМОТ ВО ГРАЃАНСКА ПОСТАПКА

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлог - Законот за конфискација на имот во граѓанска постапка е систематизиран во 24 членови распоредени во 6 глави.
Со Предлог- Законот за конфискација на имот во граѓанска постапка се врши доуредување и прецизирање на постојните законски решенија, со цел поефикасна примена на законот, надминување на одредени практични и правни дилеми, како и усогласување на одделни одредби со потребата за поефективна граѓанска постапка за конфискација на имот за кој постои основано сомневање дека не е стекнат од законски извори.
Во глава I - ОПШТИ ОДРЕДБИ од Предлог - законот од член 1 до член 6  уредени се основните и декларативните  одредби кои се однесуваат на  предметот на уредување на законот, при што покрај целите, начелата и значење на изразите, се уредува и примената и опфатот на законот.
Со овој закон се заштитува јавниот интерес и се оневозможува користење и располагање со имот од страна на лица за кој во граѓанска постапка ќе се утврди дека не го стекнале од законски извори. Целта на законот е во граѓанска постапка да се одземе имотот за кој ќе се утврди дека не е стекнат од законски извори, со што се зајакнува јавниот интерес и превенцијата во борбата против криминалот и корупцијата.
Во Главата II - ПОСТАПКА ЗА ПРИБИРАЊЕ ПОДАТОЦИ ЗА ИЗВОРИТЕ ЗА СТЕКНУВАЊЕ ИМОТ од Предлог-законот , во членовите од 7 до 12 се врши попрецизно уредување на постапувањето на јавниот обвинител. Се предвидуваат повеќе ситуации во кои јавниот обвинител може да достави иницијатива до Управата за финансиска полиција, вклучително и кога постојат фактички или правни пречки за кривично гонење или кога постапката не довела до осудителна пресуда. Се уредуваат условите за поведување на постапката, постапувањето на Управата за финансиска полиција и  прецизирање на дејствијата што ги презема Управата за финансиска полиција во рамки на постапката. Се врши доуредување на постапувањето на Државниот правобранител како овластен тужител. Се продолжува рокот за подготовка на тужбата на 30 дена, а се уредуваат и роковите за доставување дополнителни податоци и докази.
Главата III од член 13 до член 17  се уредуваат одредбите кои се однесуваат на ГРАЃАНСКАТА ПОСТАПКА ЗА КОНФИСКАЦИЈА НА ИМОТ. Во членот 13 се врши прецизирање на граѓанската постапка за конфискација на имот. Се предвидува можност со тужбата да бидат опфатени и трети лица на кои имотот бил пренесен или со истиот било располагано без реален паричен надомест. Понатаму се доуредуваат правата на тужениот во постапката, товарот на докажување и можноста судот да определи вештачење. Дополнително, рокот за завршување на првостепената постапка е најдоцна до 12 месеци од денот на поднесување. Со членовите 15 и 16 се продолжуваат роковите за постапување на второстепениот суд и Врховниот суд, со цел обезбедување доволно време за ефикасно и квалитетно одлучување. Во наредните членови се врши дополнително уредување на мерките за обезбедување имот. Се предвидува можност предлог за мерка за обезбедување да се поднесе и во текот на целата постапка, како и можност судот да одлучува и вон рочиште. 
Во Главата IV - КОРИСТЕЊЕ И УПРАВУВАЊЕ СО КОНФИСКУВАНИОТ ИМОТ, во членовите 18 и 19 подетално е уредено користењето и управувањето со конфискуваниот имот.


Во Главата V во членовите 20 и 21 се регулираат одредбите за МЕЃУНАРОДНА СОРАБОТКА, органите преку кои се остварува меѓународната соработка, како и известувањето за примена на законот.
Преодните и завршни одредби на предлог-законот се регулирани во Главата VI од член 22 до член 24 во кои се уредуваат започнатите постапки кои ќе се довршат согласно Законот за конфискација на имот во граѓанска постапка Службен весник на Република Северна Македонија бр.53/2024 .

